
“МИНГ БИР ҚИЁФА” РОМАНИДА ЗАМОНАВИЙ АЁЛ МУАММОСИ.
Азизов Нурмуҳаммад Неъматиллаевич
Андижон давлат университети
Ўқитувчи
Аннотация: Мақолада аёл образи, унинг руҳиятидаги эврилишлар, миллий ўзликни
йўқотиш жараёни Омон Мухторнинг “Минг бир қиёфа” романи мисолида ёритилган.
Калит сўзлар: ижтимоий шахс, роман, композиция, персонаж, параллел вақт.
ПРОБЛЕМА СОВРЕМЕННОЙ ЖЕНЩИНЫ В РОМАНЕ “МИНГ БИР КИЁФА”
Азизов Нурмухаммад Неъматиллаевич
Андижонского Государственного Университета
Предлодователь
Аннотация: В статье образ женщины, эволюция её психики, процесе
самоуничтожения иллюстрирустся романом Омана Мухтора “Минг бир киёфа”.
Ключевы слова: Социальный человек, роман, композиция, персонаж, параллельное
время.
THE PROBLEM OF MODERN WOMAN IN THE NOVEL “MING BIR KIYOFA”
Azizov Nurmukhammad Nematillayevich
Andijan State University
Teacher
Abstract: In the article, the image of woman, the evolution of her psyche, the process of selfdestruction is illustrated by Oman Mukhtar’s novel “Ming bir kiyofa”.
Key words: Social person, novel, composition, personality, parallel time.
ХХ аср ўзбек адабиётида яратилган аёл персонажларининг тадрижий ўзгариб
боришини давр эврилишлари, кишилар руҳиятидаги ўзгаришлар, аёл шахсига
муносабатнинг шарқона қарашлардан чекиниб, ҳукмрон мафкура сиёсатига
мослашуви, шунингдек, адабий авлоднинг янгиланиши билан изоҳлаш мумкин.
Жадид драмаларида ижтимоий фаолликка интилган, маърифатсизлик
туфайли саодатга эриша олмаган аёллар образи яратилган бўлса, Қодирийнинг
Кумуши, Чўлпоннинг Зебиси характерида ижтимоий фаолликка интилиш эмас,
соддалик, итоаткорлик кузатилади.
“Ўткан кунлар” романида Кумуш Қутидор ва Отабекни қутқариш воқеасидан
ташқари ҳеч бир жойда ижтимоий фаоллик кўрсатмайди. Қадим шарқ аёллари
сингари “ҳарам ичида” оддий турмуш ташвишларига андармон иффатли, итоаткор
аёл. Ижтимоий муҳит таъсиридан чиқа олмаслик, ота амрига бўйсуниш Зеби
образи фожеасининг ҳам бош сабабидир. “Меҳробдан чаён” қаҳрамони Раънода эса
эркакларга хос жасорат, ижтимоий фаоллик (отинбибилик қилиши), жамият
меъёрларига исён (хон ва отасига қарши чиқиш) кўзга ташланади.

1927-йилги “ҳужум” ҳаракати, колхозлаштириш сиёсати, рус босқинининг
халқимиз кундалик ҳаётига таъсири натижасида жамиятда ижтимоий фаол аёл
қатлами шаклланишига замин яратилди. Натижада бадиий адабиётга меҳнаткаш,
комсомол, вазифа жиҳатидан эркаклар билан тенглаша олган иродали аёллар
образи кириб келди. Саида, Мунисхон, Гулчеҳра, Ҳафиза каби образлар яратилдики,
улар ташаббускорлиги, ижтимоий фаоллиги билан юқоридаги образлардан
ажралиб туради.
ХХ асрнинг сўнгги чорагига келиб, аёл шахсига муносабат тубдан ўзгарди ва бу
бевосита бадиий адабиётда ўз аксини топди. Совет давридаги аёллар образида
сунъийлик, реал воқеликдан йироқлик, намуна учун яратилганлик кўзга ташланади.
Айни хусусиятлар туфайли бу образларни кейинги авлод вакиллари қабул қила
олмади. Адабиётда ижтимоий фаол аёл шахсига танқидий нуқтайи назардан қараш,
уларнинг фаолиятидаги камчиликларни тасвирлаш ҳоллари кузатилди. Жумладан,
Омон Мухторнинг “Минг бир қиёфа” романидаги Гулҳумор образи ижтимоий
фаол, карера учун аёллик хусусиятларини бой берган, ўз даври сиёсатига кўр-кўрона
эргашган аёл тарзида гавдалантирилди.
Гулҳумор романдаги иккинчи ҳикоят қаҳрамони. Роман уч мустақил – бирбирига боғлиқ эмасдай туюлган ҳикоятлардан таркиб топса-да, зукко ўқувчигина
ҳикоятлардаги шаклий ва мазмуний алоқадорликни англай олади. Айнан Гулҳумор
образи биринчи ва иккинчи ҳикоятларни боғлашда муҳим бадиий-эстетик функсия
бажаради. Унинг Абдулла Ҳакимга тегишли шеър дафтарни Садиржонга келтириб
бериши биринчи ҳикоятда якун топгандай туюлган воқеаларни иккинчи ҳикоятдаги
давомийлигини таъминлайди. Абдулла Ҳаким ва Гулҳумор тақдирининг ўхшаш
жиҳати шундаки, Абдулла Ҳаким тақдир синовига кўниб, онгли равишда ўзлигини,
асл қиёфасини йўқоца, Гулҳумор ўзи англамай, аммо ички хоҳиш туфайли
қиёфасизликка юз тутади. Адиб ўзликни йўқотиш, минг бир қиёфага кириб
турланиш жараёнини икки қаҳрамон воситасида тадрижий ва ҳаётий тасвирлайди.
Ҳиссиётларга ишонувчанлик, итоаткорлик, тутқунлик, хокисорлик Шарқ аёли
учун хос бўлиб, жамиятда ҳукм сураётган сиёсат, карера масалаларига тўқнаш
келганда аёл киши севги томонда туриб, қалб амрига қулоқ солган ва ҳислари,
оиласи учун курашган. Унинг учун ҳаёт мазмуни вафо, садоқат, эркак шахсига итоат
бўлиб, давлат, сиёсат, ижтимоий зиддиятлар унга билвосита алоқадорликда,
тасвирланган. Гулҳуморда эса бу ҳол аксинча, ўзи ишонган тузумга садоқати,
худбинлик, карерасини шакллантиришга интилиш кучли.
Романга Гулҳумор ақлли, содда, самимий икки ўт орасида қолган, қайси
йўлнинг тўғрилигини мушоҳада қилишга ожиз қиз сифатида кириб келади.
Муаллиф Гулҳуморни ўқувчига таништирар экан, унинг кўзлари мунгли, аммо
чақноқлигига урғу беради. Гулҳуморнинг ёшлик давридаги қийинчиликлар, ота- она
ва бобоси ўртасидаги зиддиятлар таъсири – кўзларини мунгли қилган бўлса,
чақноқлиги барча инсонлар каби ҳаётга муҳаббат, тўғри йўлни топишга интилиш
натижаси. Унинг ота-онаси ва бобоси яхшилик ва ёмонлик палласининг икки
томони: ота-она комунистик партия рамзи, шу билан бирга унга кўр-кўрона
ишонган, атрофдаги воқеаларни ҳис қилиш ва идрок этишдан маҳрум персонажлар.

Бобоси эски зиёли, яхшилик соғинувчи, аммо ўзини ҳимоя қилишда ожиз. Икки
ўртадаги конфликт қаҳрамонлараро, у эса муҳит конфликтини вужудга келтирган.
Бобонинг китоблари Гулҳуморнинг онаси томонидан ёқиб юборилиши зиддият
чўққиси, ечимда эса икки томон ҳам мағлубиятга юз тутади (бири ҳалок бўлди,
иккинчиси зоҳиран ва ботинан кўр, кар бўлди). Гулҳумор ана шу зиддиятлар ичида
вояга етган авлод. У ҳар икки йўл– эзилган, бечораҳол “тарих” бўлиш, ёки ҳеч
нарсани эшитмай, кўрмай шунчаки итоат этишда ҳам маъно кўрмайди, уларни рад
этади. Унинг Садиржон олдига шифо сўраб бориши аслида ўзини, аёллик бахтини
қутқариб қолишга ҳаракат.
“Садиржоннинг гапига жавобан ҳеч нарса демади. Маъқулламади. Эътироз
ҳам билдирмади. … У бироз инжиб, озор чекканми инсонга ўхшарди. Шунинг
баробарида, алланечук мағрур ва бепарво эди”. [2.84]. Бироз инжиб озор чекиши
Садиржон билан тортишув сабаб, мағрурлик ва бепарволик ўзи ишлаётган Тарих ва
Маданият ташкилотидаги тутум ва шароит (тарих ва маданиятни гуллатиш шиори
остида қадимий обидалар – масжид ва мадрасаларни бузиш, минг йиллик кўркам –
ҳовузларни кўмиб ташлаш, қабристонларни топташ, ота-боболардан қолган эски
китобларни ёқиш) таъсири.
“...Бундай нарсалар бидъат, хурофот, эскилик сарқити дейишади. Шулар
бўлмаса, халқ бахтли яшайди, ўтмишни қўйиб, келажакни ўйлаш керак дейишади”
[2.84] Мазкур нутқдан Гулҳумор руҳиятига ташкилотдагилар таъсир ўтказаётгани,
унинг эса ҳамкасбларига бефарқлик билан эргашаётганини англаш мумкин.
Нутқнинг мен эмас, “улар дейишади” тарзида ифодаланиши Садиржонга бу
ишларда даҳли йўқлигини таъкидлашга хизмат қилади. Асардаги “Гулҳумор уни
ёқтиради, лекин ишни ундан кўпроқ яхши кўради” [2.84] жумласи муаллиф
томонидан қаҳрамон олдига бир томонни танлагандагина ечими мавжуд бўлган
муаммо – карера ёки севги шаклининг қўйилишидир. Бир йўлни танлаш зарурияти
конфликтни янада кучайтиради. Қаҳрамон китоб ва чашма воситасида севги томонга
қадам қўйгандек бўлсада, шифо топган чашмани кўмилиши ва бунга нисбатан
бефарқлик, уни ота-онаси томон (ижтимоий муҳит)га яқинлаштиради. Чашма
рамзий образ сифатида Гулҳуморнинг характеридаги ўзгаришларни, Садиржонни,
тарих ва маданият ташкилоти қарашларини ва улар ўртасидаги конфликтни
вужудга келтириш сабабларини бадиий тадқиқ этиш учун восита вазифасини
бажаради. Компазицион жиҳатдан эса чашма – маданият, ўзбек халқи қадрияти,
шифо ва ўзликни сақлаб қолиш манбаи. Гулҳумор ва унинг типидаги одамлар
ўзлари шифо топган маданиятни “кўмиб” ташлаганликлари учун ҳам ёвуз ва
қиёфасиз.
Романда параллел тасвир–директор хонасида бўлган иккинчи суҳбат ва
Садиржоннинг туши воситасида муаллиф бир томондан Гулҳумор руҳиятидаги
эврилишлар сабабини келтирса, иккинчи томондан Садиржоннинг ушбу ҳолатда
ожиз, ҳаракатлари самарасиз, фақат томошабин бўлиб қолганини кўрсатади.
Гулҳуморнинг қиёфасизлик ҳолатига тушаётгани нутқидаги ўзгаришлар
орқали ифодаланади. Садиржон билан илк танишган кезларида содда, самимий
қиз бўлган Гулҳумор нутқида аёлларга хос назокат, эркаланиш, вазиятдан айёрона

чиқиб кетиш холлари кузатилса, унинг Гулҳумор Хамраевнага айлана бориши нутқ
қурилишидаги қисқа ва лўнда гапириш, мақсадини аниқ баён этиш билан кўзга
ташланади.
“Эртадан қайтиб олдинги ўз ишингизга ўтасиз, Ботир ака,–деди у. Ўйин эмас
йигитча гап! Менга ишонинг…лекин ҳозир сизнинг менга ёрдамингиз
керак…”[2.117]. Жумладаги “йигитча гап” Гулҳуморнинг аёллик мақомидан чиқиб,
буйруқ берувчи мақомига ўтганлигини, эркак шахсига тақлидни кўрсатади.
Қалб иккиланиши ҳикоят сўнгигача муаллиф томонидан “ушлаб” турилади.
Ҳикоят сўнггида Садиржон қаршисида Гулҳуморнинг кўз ёш тўкиши қалбидаги
туғён белгиси, бобоси томонидан сингдирилган ўзлик, севги нишони, аммо у бир
лаҳзалик ҳодиса бўлиб, ўрнини тарих ва маъданият (кенг маънода тузум)
етиштирган Гулҳумор Хамраевна эгаллайди. Аввалги директор нутқидаги паразит
сўз–“билдийизми” сўзининг Гулҳумор нутқига кўчиши уни корчалонлар, Кабиров
каби инсонлар қаторига қўшилганлигини далиллаш билан бирга аёллик
хусусиятларини тамоман бой берганлигини кўрсатади.
Хулоса қилиб айтганда, Кабировнинг Гулҳуморни биринчи ўринбосар қилиб
тайинлашидан мақсад–ўзига “қиз” қилиб олишдан иборат. Гулҳуморнинг директор
мансабини эгаллаши эса аввалги директор Кабировни ўлдириш– жиноят орқали
амалга ошмоқда. Мансабга олиб борган йўлнинг нотўғри эканлиги, бу йўлда
соддалик, самимият, қатъиятнинг йўқ бўлиши Гулҳумор шахси учун фожеа. Аёл
шахсининг том маънодаги бахти севги ва унинг ортидаги итоаткорлик, фидоийлик
натижасида қўлга киритилиши Гулҳумор образи мисолида ҳаққоний ёритилган.

